
তথ্যবিবরণী                                                                                                                নম্বর : ৪৭৬০
রাষ্ট্রপতির সাথে ফিলিপাইন ও ফ্রান্সের রাষ্ট্রদূতদ্বয়ের সাক্ষাৎ
ঢাকা ২০ আশ্বিন (৫ অক্টোবর) :


ফিলিপাইনে নবনিযুক্ত বাংলাদেশের রাষ্ট্রদূত এফ এম বোরহান উদ্দিন এবং ফ্রান্সে নবনিযুক্ত বাংলাদেশের রাষ্ট্রদূত খন্দকার মোহাম্মদ তালহা আজ বঙ্গভবনে রাষ্ট্রপতি মোঃ আবদুল হামিদের সাথে সাক্ষাৎ করেন।

রাষ্ট্রপতি মোঃ আবদুল হামিদ বলেন, ফিলিপাইন এবং ফ্রান্সের সাথে বাংলাদেশের বাণিজ্য ও বিনিয়োগ সম্পর্ক অত্যন্ত চমৎকার। বাংলাদেশে বিভিন্ন ক্ষেত্রে বিনিয়োগ বৃদ্ধিসহ দ্বিপাক্ষিক সম্পর্ক উন্নয়নে কাজ করতে নবনিযুক্ত রাষ্ট্রদূতদের পরামর্শ দেন রাষ্ট্রপতি।

নবনিযুক্ত দূতগণ দায়িত্ব পালনে রাষ্ট্রপতির সার্বিক সহযোগিতা ও দিকনির্দেশনা কামনা করেন।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম এবং সচিব (সংযুক্ত) মো. ওয়াহিদুল ইসলাম খান এ সময় উপস্থিত ছিলেন।
#

ইমরানুল/পাশা/নাইচ/এনায়েত/রফিকুল/জয়নুল/২০২১/২০৫০ঘণ্টা
 

তথ্যবিবরণী                                                                                                                নম্বর : ৪৭৫৯
ক্লিনফিড বাস্তবায়নে তথ্যমন্ত্রীকে সম্প্রচার সাংবাদিকদের অভিনন্দন
ঢাকা ২০ আশ্বিন (৫ অক্টোবর) :


বিদেশি চ্যানেলের বিজ্ঞাপনমুক্ত সম্প্রচার বা ক্লিনফিড বাস্তবায়নে বলিষ্ঠ পদক্ষেপের জন্য তথ্য ও সম্প্রচারমন্ত্রী ড. হাছান মাহ্‌মুদকে অভিনন্দন জানিয়েছে দেশের সম্প্রচার সাংবাদিকদের বৃহত্তম সংগঠন ব্রডকাস্ট জার্নালিস্ট সেন্টার-বিজেসি। 


আজ সচিবালয়ে তথ্য ও সম্প্রচার মন্ত্রণালয়ের সভাকক্ষে মন্ত্রী ড. হাছান মাহ্‌মুদের সাথে মতবিনিময়কালে বিজেসি ট্রাস্টি বোর্ডের সদস্যবৃন্দ তাকে ফুলেল শুভেচ্ছা জানান। প্রতিমন্ত্রী ডাঃ মুরাদ হাসান এ সময় উপস্থিত ছিলেন। 


তথ্যমন্ত্রী এ সময় বিজেসিকে তাদের অবস্থানের জন্য ধন্যবাদ জানান এবং বলেন, ‘আমরা দেশের স্বার্থে আইন কার্যকর করেছি, গণমাধ্যমের স্বার্থে, গণমাধ্যমের সাথে যুক্ত সাংবাদিক, শিল্পী-কলাকুশলী সবার স্বার্থে এবং এ আইন সমগ্র পৃথিবীতে আছে। প্রতিবেশী সকল দেশে এই আইন অনেক আগেই কার্যকর হয়েছে। আমাদের দেশে একটি মহল নানা অজুহাতে এ আইন কার্যকর করতে দেয়নি। আমি সবাইকে ধন্যবাদ জানাই এবং আমি সামাজিক যোগাযোগ মাধ্যমে বেশির ভাগ মন্তব্যই এই সিদ্ধান্তের পক্ষে দেখি।’

ড. হাছান বলেন, ‘সকল সাংবাদিক এই সিদ্ধান্তের পক্ষে দাঁড়িয়েছেন, যারা টেলিভিশনের মালিক তারা দাঁড়িয়েছেন, বাংলাদেশ ফেডারেল সাংবাদিক ইউনিয়ন ও ঢাকা সাংবাদিক ইউনিয়ন, ব্যবসায়ী সংগঠনগুলোর শীর্ষ সংগঠন এফবিসিসিআইয়ের প্রেসিডেন্ট এর পক্ষে বিবৃতি দিয়েছেন। সুতরাং কেউ এটি নিয়ে বিভ্রান্তি ছড়ানোর কোনো সুযোগ নেই। শুধু একটি পক্ষই বিভ্রান্তি ছড়ানোর চেষ্টা করেছে তা নয়, সেটিকে পুঁজি করে আরো কেউ কেউ বিভ্রান্তি ছড়ানোর অপচেষ্টা করেছিল। সেগুলো হালে পানি পায়নি।’ 


ক্লিনফিড নিয়ে অন্যান্য দেশগুলো কত যত্নবান সেই উদাহরণ তুলে ধরে মন্ত্রী বলেন, ‘ভারত সরকারের সাথে চুক্তি অনুযায়ী  বাংলাদেশ টেলিভিশন ভারতে এবং দূরদর্শন এদেশে সম্প্রচার হয়। ভুলক্রমে একবার বিটিভি'র ইত্যাদি অনুষ্ঠানের ফিডে একটি বিজ্ঞাপন ছিল, সাথে সাথে তারা সম্প্রচার থামিয়ে আমাদেরকে নোটিশ করেছিল। নেপালে এ আইন কার্যকর করার সময় নানা পক্ষ বিরোধিতা করেছিল, এখন নেপালের মতো দেশেও সংশ্লিষ্ট চ্যানেলগুলো ক্লিনফিড পাঠায় আর আমাদের এখানে পাঠাতো না। আমাদের এখানে তাদের পক্ষে ওকালতি করার একটা পক্ষ ছিল। কিন্তু এখন সেটি করতে হবেই।’


আইন কার্যকর করতে সরকার বদ্ধপরিকর এবং এনিয়ে কেউ বিভ্রান্তি ছড়ালে সেটির বিরুদ্ধেও আইনগত ব্যবস্থা নেয়া হবে উল্লেখ করে সম্প্রচারমন্ত্রী বলেন, আপনারা জানেন, দেশে অনেক চ্যানেলে ক্লিনফিড আসে, সেগুলো প্রথমে কেউ চালায়নি, এখন অনেকেই চালানো শুরু করেছেন। আমরা আজকেও সময় দিচ্ছি সেগুলো চালানোর জন্য। আগামীকাল থেকে ক্লিনফিড আসা সত্ত্বেও চালানো না হলে, সেটার জন্য মোবাইল কোর্ট চলবে। অন্যান্য ক্যাবল অপারেটিংয়ের শর্তও যদি কেউ না মানে, মোবাইল কোর্টের আওতায় তাদের বিরুদ্ধে আইনগত ব্যবস্থা নেয়া হবে। 

চলমান পাতা -২
 

- ২ -


ক্যাবল অপারেটিং লাইসেন্সের শর্ত অনুযায়ী আমাদের কৃষ্টি, সংস্কৃতির সাথে সাংঘর্ষিক হয় এমন কিছু চালানো  যায় না স্মরণ করিয়ে ড. হাছান বলেন, কেউ ক্লিনফিড পাঠালেও এমন কিছু যা সমাজ ও পরিবারে অস্থিরতা তৈরি করতে পারে বা ছেলেমেয়েদের বিপথে ঠেলে দিতে পারে এই ধরণের কনটেন্ট যাতে না যায় সেবিষয়ে  আলোচনা করা প্রয়োজন বলে মনে করি। 


মন্ত্রী এসময় গণমাধ্যমকর্মী আইন দ্রুত পাশ করা এবং ওটিটি প্ল্যাটফর্ম নীতিমালা ও আইপিটিভি নির্দেশিকা দ্রুত প্রণয়নে মন্ত্রণালয় কাজ করছে বলে জানান। 

তথ্য ও সম্প্রচার প্রতিমন্ত্রী ক্লিনফিডের উদ্যোগকে যুগান্তকারী উদ্যোগ বলে বর্ণনা করেন

বিজেসি সভাপতি রেজওয়ানুল হক রাজা বলেন, ‘গত ১৫ বছর ধরে যে আইন কার্যকর করা যায়নি তা এখন করার মতো দৃঢ় ভূমিকার জন্য আমরা তথ্য ও সম্প্রচারমন্ত্রী ড. হাছান মাহ্‌মুদকে অকুণ্ঠ অভিনন্দন জানাই।  সরকারের এই সিদ্ধান্তের পক্ষে আমরা আছি। আমরা সংবাদ, টক শো, ইন্টারভিউয়ের মাধ্যমে আমরা এই সিদ্ধান্তকে সমর্থন করছি বিষয়টি নিয়ে বিভ্রান্তি নিরসনের জন্য। সেই বিষয়গুলো নিয়ে আমরা একটা রাউন্ড টেবিলও করছি।’ 


বিজেসি ট্রাস্টি বোর্ড সদস্য নূর সাফা জুলহাস বলেন, ‘আমরা দেখেছি বছরে ক্যাবল অপারেটর, ডিস্ট্রিবিউশন, বিজ্ঞাপন মিলে ৭ হাজার কোটি টাকার ব্যবসা হয়। গত ১৫ বছরে যদি অংকটা করি আমরা ৩ লাখ কোটি টাকার ব্যবসা হয়েছে, পুরো সম্প্রচার অর্থনীতি নিয়ে যদি আমরা বলি। দেশের সম্প্রচার অর্থনীতি স্বার্থ রক্ষায় তথ্যমন্ত্রী খুবই গুরুত্বপূর্ণ সিদ্ধান্ত নিয়েছেন।’ 

#

তথ্যবিবরণী                                                                                                                 নম্বর : ৪৭৫৮
বিবিসি মিডিয়া অ্যাকশনের ‘প্রাইমড’ প্রকল্প উদ্বোধন
ঢাকা ২০ আশ্বিন (৫ অক্টোবর) :


বিবিসি মিডিয়া অ্যাকশনের গণতন্ত্র ও উন্নয়নের জন্য জনস্বার্থ সাংবাদিকতা বিষয়ক প্রকল্প ‘প্রটেকটিং ইন্ডিপেন্ডেন্ট মিডিয়া ফর ইফেক্টিভ ডিভোলাপমেন্ট’-প্রাইমড উদ্বোধন করেন তথ্য ও সম্প্রচারমন্ত্রী ড. হাছান মাহ্‌মুদ। 


আজ রাজধানীর প্যান প্যাসিফিক সোনারগাঁও হোটেলে আয়োজিত এ অনুষ্ঠানে বিশেষ অতিথি হিসেবে উপস্থিত ছিলেন বাংলাদেশে নিযুক্ত ব্রিটিশ হাইকমিশনার রবার্ট চ্যাটারটন ডিকসন। বিবিসি মিডিয়া অ্যাকশনের প্রধান নির্বাহী ক্যারোলিন নার্সির ভিডিও বক্তব্যের পাশাপাশি বিবিসি মিডিয়া অ্যাকশন বাংলাদেশ’র কান্ট্রি ডিরেক্টর আল-মামুন সমাপনী বক্তব্য দেন।

প্রধান অতিথির বক্তব্যে তথ্যমন্ত্রী ড. হাছান মাহ্‌মুদ প্রকল্পটির সাফল্য কামনা করে বলেন, এ প্রকল্পের আওতায় গণমাধ্যমকর্মীদের সক্ষমতা বৃদ্ধি পাবে। ভালো সংবাদের গুরুত্ব উল্লেখ করে হাছান মাহমুদ বলেন, আশাহীন মানুষ যেমন স্বপ্ন দেখতে পারে না, আশাহীন জাতিও এগুতে পারে না। গণমাধ্যমের অন্যতম দায়িত্ব মানুষকে, জাতিকে আশাবাদী করে তোলা, ভবিষ্যতের পথ দেখানো। আশা করি, সমাজের ত্রুটি-বিচ্যূতির পাশাপাশি গণমাধ্যম ইতিবাচক দিকগুলোও তুলে ধরবে। 


ব্রিটিশ হাইকমিশনার রবার্ট ডিকসন বলেন, বাংলাদেশের ক্রমপ্রসারমান গণমাধ্যম ক্ষেত্রের সাথে কাজ করতে পেরে যুক্তরাজ্য সরকার আনন্দিত। প্রাইমড প্রকল্প দু’দেশের সম্পর্কেও আরো নৈকট্যে নিয়ে আসবে।

প্রাইমড প্রকল্পের অংশীদার প্রতিষ্ঠানগুলোর পক্ষে দৈনিক গ্রামের কাগজের সম্পাদক মবিনুল ইসলাম মবিন, বাংলা ট্রিবিউনের সম্পাদক জুলফিকার রাসেল, যমুনা টেলিভিশনের অ্যাসাইনমেন্ট এডিটর রোকসানা আনজুমান নিকোল এবং ব্রডকাস্ট জার্নালিস্ট সেন্টারের সভাপতি রেজওয়ানুল হক রাজা অনুষ্ঠানে বক্তব্য রাখেন। অন্যান্যের মধ্যে বক্তব্য রাখেন গাজী টিভি'র প্রধান নির্বাহী সৈয়দ ইশতিয়াক রেজা।

যুক্তরাজ্যের ফরেন, কমনওয়েলথ এন্ড ডিভোলাপমেন্ট অফিস-এফসিডিও এর অর্থায়নে প্রাইমড প্রকল্পের আওতায় গণমাধ্যমের সম্পাদকীয় উন্নয়ন, প্রশিক্ষণ এবং কারিগরি সহায়তা বিষয়ে যমুনা টেলিভিশন, বাংলা ট্রিবিউন, দৈনিক গ্রামের কাগজ এবং ব্রডকাস্ট জার্নালিস্ট সেন্টারের সাথে কাজ করছে বিবিসি মিডিয়া অ্যাকশন।
#

আকরাম/পাশা/নাইচ/এনায়েত/রফিকুল/জয়নুল/২০২১/১৯৫৫ঘণ্টা

তথ্যবিবরণী                                                                                
                                 নম্বর : ৪৭৫৭
বাংলাদেশ কারিগরি শিক্ষা বোর্ড ও যুক্তরাষ্ট্রের দ্য লিঙ্কন ইলেকট্রিক
 কোম্পানির মধ্যে সমঝোতা স্মারক স্বাক্ষরিত 
ঢাকা, ২০ আশ্বিন (৫ অক্টোবর ) : 

বাংলাদেশে কারিগরি শিক্ষা বোর্ড যুক্তরাষ্ট্রের ‘দ্য লিঙ্কন ইলেকট্রিক কোম্পানি’ লিমিটেডের সহযোগিতায় বাংলাদেশ একটি আধুনিক ওয়েল্ডিং প্রশিক্ষণ ল্যাব স্থাপন করতে যাচ্ছে। এই ল্যাবে বিদেশি বিশেষজ্ঞদের তত্ত্বাবধানে আধুনিক প্রযুক্তিতে ওয়েল্ডিং বিষয়ে মাস্টার ট্রেনার তৈরি করা হবে।

আজ শিক্ষা মন্ত্রণালয়ের কারিগরি ও মাদ্রাসা শিক্ষা বিভাগের সম্মেলন কক্ষে বাংলাদেশ কারিগরি শিক্ষা বোর্ড ও যুক্তরাষ্ট্রের দ্য লিঙ্কন ইলেকট্রিক কোম্পানি লিমিটেডের স্থানীয় প্রতিনিধি এএনজেড কর্পোরেশনের মধ্যে এ সংক্রান্ত একটি সমঝোতা স্মারক স্বাক্ষরিত হয়। বাংলাদেশ কারিগরি শিক্ষা বোর্ডের পক্ষে ভারপ্রাপ্ত চেয়ারম্যান 
মোঃ আব্দুল্লাহ আল মাহমুদ জামান এবং ‘দ্য লিঙ্কন ইলেকট্রিক কোম্পানি’ লিমিটেডের পক্ষে আবু জুহুর নিজাম সমঝোতা স্মারক স্বাক্ষর করেন।

এ ল্যাব ব্যবহার করে প্রাথমিক পর্যায়ে দেশের কারিগরি শিক্ষা খাতের ৩০০ জন শিক্ষককে মাস্টার ট্রেনার হিসেবে গড়ে তোলা হবে যারা  পর্যায়ক্রমে সারা দেশে শিক্ষার্থীদের এ বিষয়ে প্রশিক্ষণ দিবে। ল্যাবে যারা প্রশিক্ষণ নিবে তাদেরকে ইতোমধ্যে ইংরেজি ভাষা শিক্ষা প্রশিক্ষণ দেয়া হয়েছে যাতে তারা বিদেশি বিশেষজ্ঞদের সাথে সহজে দক্ষতা ও অভিজ্ঞতা বিনিময় করতে পারে।

গৃহীত কর্মসূচির ফলে দেশে চলমান মেগা প্রকল্প ছাড়াও বেসরকারি আবাসন খাত, জাহাজ নির্মাণ শিল্প, সেতু ও বাণিজ্য স্থাপনা নির্মাণের জন্য দক্ষ লোকবল সৃষ্টি হবে এবং বিদেশেও উচ্চ বেতনে কর্মসংস্থানের সুযোগ সম্প্রসারিত হবে।

অনুষ্ঠানে প্রধান অতিথি হিসেবে উপস্থিত ছিলেন কারিগরি ও মাদ্রাসা শিক্ষা বিভাগের সচিব মোঃ আমিনুল ইসলাম খান ।
#
জাহিদ/পাশা/এনায়েত/রফিকুল/শামীম/২০২১/২০৩০ ঘণ্টা

তথ্যবিবরণী                                                                                                                নম্বর : ৪৭৫৬
 টেকসই উন্নয়নের জন্য জ্বালানি সরবরাহ নিশ্চিত করা অপরিহার্য
                                 -- জ্বালানি ও খনিজ সম্পদ প্রতিমন্ত্রী
ঢাকা ২০ আশ্বিন (৫ অক্টোবর) :


বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, টেকসই উন্নয়নের জন্য জ্বালানি সরবরাহ নিশ্চিত করা অপরিহার্য। বাংলাদেশের দ্রুত উন্নয়ন হচ্ছে বিধায় জ্বালানির চাহিদাও দ্রুত বাড়ছে। জ্বালানি নিরাপত্তা নিশ্চিত করতে, অর্থনৈতিক উন্নয়ন অব্যাহত রাখতে, টেকসই উন্নয়ন লক্ষ্য বাস্তবায়নে রূপকল্প-২০২১ ও রূপকল্প -২০৪১ বাস্তবায়ন করতে বাংলাদেশ তরলীকৃত প্রাকৃতিক গ্যাস আমদানির সিদ্ধান্ত নিয়েছে। ইতোমধ্যে ২টি এফএসআরইউ’র মাধ্যমে তরলীকৃত প্রাকৃতিক গ্যাস আমদানি করা হচ্ছে।

প্রতিমন্ত্রী আজ জাপানের অর্থনীতি, বাণিজ্য ও শিল্প মন্ত্রণালয় এবং এশিয়া-প্যাসেফিক এনার্জি রিসার্চ সেন্টার যৌথভাবে আয়োজিত ‘১০ম এলএনজি  উৎপাদক-ভোক্তা সম্মেলন’-এ ভিডিও বার্তায় এসব কথা বলেন। তিনি বলেন, গ্যাস সেক্টর মাস্টার প্ল্যান-২০১৭ অনুযায়ি বাংলাদেশে ২০৩০ সালের গ্যাসের চাহিদা প্রক্কলন করা হয়েছে ৪৬২২ এমএমসিএফডি এবং ২০৪১ সালে বিদ্যুৎ উৎপাদন করতেই ৩১৫০ এমএমসিএফডি গ্যাস লাগবে। স্থলভিত্তিক এলএনজি টার্মিনাল করার উদ্যোগ নেয়া হয়েছে। বাংলাদেশ বর্তমানে দীর্ঘমেয়াদি ও স্পট কোটেশনের মধ্যমে এলএনজি আমদানি করছে। এলএনজি আমদানির পাশাপাশি গ্যাস অনুসন্ধান ও উত্তোলন কার্যক্রম জোরদার করা হয়েছে। প্রতিমন্ত্রী এ সময় আশাবাদ ব্যক্ত করে বলেন, ১০ম এলএনজি  উৎপাদক-ভোক্তা সম্মেলন এলএনজি উৎপাদক ও  ভোক্তা উভয়ের মধ্যে পারস্পরিক সহযোগিতা এবং বোঝাপড়া বৃদ্ধি করতে সহায়তা করবে যা প্রকারান্তে এলএনজি খাতকেই  লাভবান করবে।

সম্মেলনে মূল প্রবন্ধ উপস্থাপন করেন আন্তর্জাতিক জ্বালানি সংস্থার নির্বাহী পরিচালক ড. ফাতিহ বিরল এবং স্বাগত বক্তব্য প্রদান করেন কাতারের জ্বালানি বিষয়ক প্রতিমন্ত্রী সাদ শেরিদা আল-কাবি।

অনুষ্ঠানে অন্যান্যের মাঝে মিশরের পেট্রোলিয়াম ও খনিজ সম্পদ মন্ত্রী তারেক এল মোল্লা (Tarek El Molla), ইন্দোনেশিয়ার জ্বালানি ও খনিজ সম্পদ মন্ত্রী আরফিন তাসরিফ (Arfin Tasrif), কোরিয়া প্রজাতন্ত্রের জ্বালানি শিল্প, বাণিজ্য, শিল্প ও জ্বালানি মন্ত্রণালয়ের উপমন্ত্রী কাং কিউংসুং (Kang Kzungsung), রাশিয়ার জ্বালানি মন্ত্রণালয়ের উপমন্ত্রী পাভেল সোরোকিন (Pavel Sorokin), থাইল্যান্ডের উপ-প্রধানমন্ত্রী এবং জ্বালানি মন্ত্রী সুপ্তানাপং পুনমিচাও (Supattanapong Punmeechaow) ও গ্যাস রপ্তানিকারক দেশসমূহের ফোরামের মহাসচিব ড. ইউরি পি সেন্টুরিন (Dr. Yury P. Sentyurin) ভিডিও বার্তার মাধ্যমে বক্তব্য প্রদান করেছেন।
#

আসলাম/পাশা/এনায়েত/রফিকুল/জয়নুল/২০২১/১৯৪০ঘণ্টা

তথ্যবিবরণী                                                                                                                 নম্বর : ৪৭৫৫
রাষ্ট্রপতির কাছে ইউরোপীয় ইউনিয়নের আবাসিক রাষ্ট্রদূতের পরিচয়পত্র পেশ
ঢাকা ২০ আশ্বিন (৫ অক্টোবর) :


স্বল্পোন্নত দেশ থেকে উন্নয়নশীল দেশের শ্রেণিতে উত্তরণের পরও বাংলাদেশের জন্য বাণিজ্য ক্ষেত্রে প্রদত্ত অগ্রাধিকার সুবিধাদি অব্যাহত রাখার জন্য ইউরোপীয় ইউনিয়নের প্রতি আহ্বান জানিয়েছেন রাষ্ট্রপতি মো. আবদুল হামিদ।

বাংলাদেশে নিযুক্ত ইউরোপীয় ইউনিয়নের আবাসিক রাষ্ট্রদূত চার্লস হোয়াইলি (Charles Whiteley) আজ বঙ্গভবনে রাষ্ট্রপতির নিকট পরিচয়পত্র পেশ করার সময় রাষ্ট্রপতি এ আহ্বান জানান।

রাষ্ট্রপতি বলেন, গোটা ইউরোপীয় ইউনিয়ন সমন্বিতভাবে বাংলাদেশের রপ্তানি পণ্যের সর্ববৃহৎ গন্তব্য। এছাড়া, তারা বাংলাদেশে বিনিয়োগের অন্যতম প্রধান উৎস। বিগত দিনে বাংলাদেশ ও ইউরোপীয় ইউনিয়নের মধ্যে বিদ্যমান বন্ধুত্বপূর্ণ সম্পর্ক অব্যাহতভাবে বৃদ্ধি পেয়েছে এবং তারা বাংলাদেশের উন্নয়নের অন্যতম আস্থাশীল অংশীদারে পরিণত হয়েছে। বাংলাদেশের সঙ্গে তাদের এ সম্পর্ক আগামী দিনগুলোতে আরো বৃদ্ধি পাবে বলে রাষ্ট্রপতি আশাবাদ ব্যক্ত করেন।

রাষ্ট্রপতি মিয়ানমার থেকে জোরপূর্বক বাস্তুচ্যূত হয়ে বাংলাদেশে আশ্রয় নেয়া রোহিঙ্গাদের মানবিক সহায়তা প্রদানের জন্য ইউরোপীয় ইউনিয়নকে ধন্যবাদ জানান। এ সময় তিনি রোহিঙ্গাদের নিজ দেশে স্বতঃস্ফূর্ত, নিরাপদ ও মর্যাদাপূর্ণ প্রত্যাবর্তনের লক্ষ্যে মিয়ানমারকে অব্যাহত চাপ প্রদানের জন্য ইউরোপীয় ইউনিয়নের প্রতি আহ্বান জানান। রাষ্ট্রপতি বলেন, রোহিঙ্গা ক্যাম্পে সম্প্রতি সংগঠিত সন্ত্রাসী ঘটনা তাদের বিষয়ে সবচেয়ে সুন্দর সমাধানের প্রয়োজনীয়তা আরো বাড়িয়ে দিয়েছে।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, সচিব (সংযুক্ত) মো. ওয়াহিদুল ইসলাম খান এবং পররাষ্ট্র সচিব মাসুদ বিন মোমেন এ সময় উপস্থিত ছিলেন।
#

ইমরানুল/পাশা/এনায়েত/রফিকুল/জয়নুল/২০২১/১৯১০ঘণ্টা

তথ্যবিবরণী                                                                                                       নম্বর :  ৪৭৫৪
বঙ্গবন্ধুর আত্মস্বীকৃত খুনি নূর চৌধুরীকে তার জীবদ্দশায় সাজা ভোগ করতেই হবে
                                                                              -- তথ্য  প্রতিমন্ত্রী
ঢাকা, ২০ আশ্বিন (৫ অক্টোবর) : 


তথ্য ও সম্প্রচার প্রতিমন্ত্রী ডা. মোঃ মুরাদ হাসান বলেছেন,  টরন্টোতে বসবাসরত বঙ্গবন্ধুর আত্মস্বীকৃত খুনি নূর চৌধুরীকে তার জীবদ্দশায় বাংলাদেশের মাটিতে সাজা ভোগ করতেই হবে। কানাডায় এগারো দিনের রাষ্ট্রীয় সফর শেষে দেশে ফিরে সচিবালয়ে সাংবাদিকদের সাথে মতবিনিময়কালে এক প্রশ্নের জবাবে তিনি একথা বলেন। কানাডা সরকারের কাছে সর্বশেষ তথ্য অনুযায়ী নূর চোধুরী শরণার্থী হিসেবে সেদেশে আশ্রয় নিয়েছে।

উল্লেখ্য, বাংলাদেশ টেলিভিশনের উদ্যোগে কানাডায় Ryerson university তে Digital Communication & Mass Media শীর্ষক মতবিনিময় সভায় প্রধান অতিথি হিসেবে যোগদেন। মতবিনিময় সভায় Ryerson university এর ফ্যাকালটি চেয়ারম্যান, কানাডার প্রধানমন্ত্রীর দপ্তরের পরিচালকসহ বিশ্ববিদ্যালয়ের শিক্ষক ও কার্মকর্তাবৃন্দ উপস্থিত ছিলেন।

মতবিনিময় সভায় প্রতিমন্ত্রী বাংলাদেশ টেলিভিশনের ডিজিটাল কার্যক্রম কীভাবে দেশব্যাপী পরিচালিত হচ্ছে এবং বিগত বারো বছরে বাংলাদেশ কিভাবে ডিজিটাল বাংলাদেশে রূপান্তরিত হল এ সম্পর্কে বিস্তারিত তুলে ধরে বলেন, পৃথিবীর সকল দেশেই সরকারবিরোধী একটি গোষ্ঠী সক্রিয়, তাদের কাজ গুজব ছড়িয়ে সরকারকে বিব্রত করা দেশের ভাবমূর্তি নষ্ট করা। আমাদের দেশের কিছু স্বাধীনতা বিরোধী গোষ্ঠী বিদেশে বসে দেশের বিরুদ্ধে গুজব ছড়াচ্ছে, দেশের ভাবমূর্তি নষ্টের চেষ্টা করছে। কানাডায়  সামাজিক যোগাযোগ মাধ্যমে গুজবের বিস্তার প্রতিরোধে  দেশটি কিভাবে কাজ করছে তাও তুলে ধরা হয় মতবিনিময় সভায়। কানাডার তথ্য মন্ত্রণালয় এককভাবে গুজব প্রতিরোধে কাজ করে না, আমাদের মতো তারাও বেশ কয়েকটি মন্ত্রণালয় ও দপ্তরের সমন্বয়ে কার্যক্রম করে থাকে।

জাতিসংঘের সাধারণ পরিষদে এ নিয়ে সতেরোবার ভাষণ দিয়েছেন প্রধানমন্ত্রী শেখ হাসিনা।  আজ থেকে ২২ বছর আগে ১৯৭৪ সালের ২৫ সেপ্টেম্বর আমাদের মহান নেতা জাতির পিতা বঙ্গবন্ধু শেখ মুজিবুর রহমান বাংলাদেশের জনগণের পক্ষ থেকে এ মঞ্চে দাঁড়িয়ে সাধারণ পরিষদের এক মহান অধিবেশনে ভাষণ দিচ্ছিলেন। বাংলাদেশের প্রধানমন্ত্রী হিসেবে, জাতির পিতার কন্যা এই অনন্য বিশ্ব ফোরামে বক্তব্য রাখার বিরল সম্মান ও সুযোগ আমাকে আবেগাপ্লুত করে তুলেছে বলেন ডা. মুরাদ হাসান।

প্রতিমন্ত্রী  আরো বলেন, বঙ্গবন্ধু দেশের স্বাধীনতা এনে দিয়েছিলেন, আর তা রক্ষার দায়িত্ব পালন করছেন প্রধানমন্ত্রী শেখ হাসিনা। তাঁর স্বদেশ প্রত্যাবর্তনের ধারাবাহিকতাতে স্বৈরশাসক এরশাদের পতন হয়, বিএনপি-জামায়াতের মুখোশ উন্মোচন হয় এবং বঙ্গবন্ধু হত্যার বিচারের রুদ্ধদ্বার খোলে। বাংলাদেশ এখন স্বপ্ন দেখে আগামীর উন্নত সৃমদ্ধিশালী বাংলাদেশের।
#
গিয়াস/পাশা/এনায়েত/রফিকুল/সেলিম/২০২১/১৮:৩০ ঘণ্টা 

তথ্যবিবরণী                                                                                                                নম্বর :  ৪৭৫৩

কোভিড-১৯ সংক্রান্ত সর্বশেষ প্রতিবেদন

ঢাকা, ২০ আশ্বিন (৫ অক্টোবর) : 
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৫ হাজার ৪২২  জনের নমুনা পরীক্ষা করে ৬৯৪ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৫৯ হাজার ৪৫২ জন। 
          গত ২৪ ঘণ্টায় ২৩ জন-সহ এ পর্যন্ত ২৭ হাজার ৬১৪ জন এ রোগে মৃত্যুবরণ করেছেন।
          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ২০ হাজার ২৯৬ জন।
#
ইউনুস/পাশা/রফিকুল/সেলিম/২০২১/১৭:৩০ ঘণ্টা 

তথ্যবিবরণী                                                                                
                                 নম্বর : ৪৭৫২
আমিনবাজার সেতুর নির্মাণ কাজ পরিদর্শন করেন সেতুমন্ত্রী
ঢাকা, ২০ আশ্বিন (৫ অক্টোবর ) : 


২০২৩ সালের ফেব্রুয়ারি মাসে ঢাকা-আরিচা মহাসড়কের ২য় আমিনবাজর সেতু এবং ২০২২ সালের জুন মাসের মধ্যে সাভার বাজারসহ আমিনবাজার থেকে নবীনগর পর্যন্ত সড়কের বাজার অংশগুলো ৮ লেনে এবং নবীনগর থেকে পাটুরিয়া পর্যন্ত সড়কের বাজার অংশগুলো ৬ লেনে উন্নীতকরণ কাজ শেষ হবে বলে জানিয়েছেন সড়ক পরিবহন ও সেতুমন্ত্রী এবং বাংলাদেশ আওয়ামী লীগের সাধারণ সম্পাদক ওবায়দুল কাদের।

মন্ত্রী আজ সকালে ঢাকা-আরিচা মহাসড়কের আমিনবাজার সেতুর নির্মাণ কাজ পরিদর্শন শেষে উপস্থিত সাংবাদিকদের এসব কথা জানান। 


মন্ত্রী আরো জানান, ২শত ১০ কোটি টাকা ব্যয়ে নির্মাণাধীন ২য় আমিনবাজার সেতুটির দৈর্ঘ্য প্রায় ২৩৩ মিটার এবং প্রস্থ প্রায় ৩৪ মিটার। এছাড়া ৮০০ মিটার সংযোগ সড়ক রয়েছে। এ সেতুটির নির্মাণ কাজের অগ্রগতি শতকরা ২৫ ভাগ এবং আমিনবাজার থেকে পাটুরিয়া পর্যন্ত সড়কের বাজার অংশগুলো ৮ ও ৬ লেনে উন্নীতকরণ কাজের অগ্রগতি শতকরা ৫৬ ভাগ। 


পরিদর্শনকালে সড়ক ও জনপথ অধিদপ্তরের ঢাকা জোনের অতিরিক্ত প্রধান প্রকৌশলী মো. সবুজ উদ্দিন খানসহ সওজ’র অন্যান্য কর্মকর্তা এবং স্থানীয় প্রশাসনের সদস্যবৃন্দ উপস্থিত ছিলেন।
#
ওয়ালিদ/পাশা/রফিকুল/শামীম/২০২১/১৭৩২ ঘণ্টা

তথ্যবিবরণী                                                                                
                           নম্বর : ৪৭৫১
কন্যা শিশুরা বিকশিত হলে দেশ সমৃদ্ধ হবে

               - মহিলা ও শিশু বিষয়ক সচিব 

ঢাকা, ২০ আশ্বিন (৫ অক্টোবর ) : 

মহিলা ও শিশু বিষয়ক মন্ত্রণালয়ের সচিব মো. সায়েদুল ইসলাম বলেছেন, ‘কন্যা শিশুরা বিকশিত হলে দেশ সমৃদ্ধ হবে। কন্যা শিশুর পড়াশোনা, সুরক্ষা ও বিকাশের ক্ষেত্রে রাষ্ট্র, সমাজ ও পরিবার সকলের দায়িত্ব রয়েছে। দেশে প্রাথমিক শিক্ষায় মেয়েরা ছেলেদের চেয়ে এগিয়ে আছে। প্রতিটি কন্যা শিশুরই রয়েছে অমিত সম্ভাবনা। তারা সমান সুযোগ পেলে অধিকতর দক্ষতার সাথে দায়িত্ব পালন করতে পারে’।

আজ ঢাকায় বাংলাদেশ শিশু একাডেমি মিলনায়তনে মহিলা ও শিশু বিষয়ক মন্ত্রণালয় এবং জাতীয় কন্যা শিশু অ্যাডভোকেসি ফোরামের আয়োজনে ‘জাতীয় কন্যা শিশু দিবস ২০২১’ উপলক্ষ্যে আলোচনা সভায় বিশেষ অতিথির বক্তৃতায় সচিব এসব কথা বলেন। এ বছর ‘আমরা কন্যা শিশু-প্রযুক্তিতে সমৃদ্ধ হবো, ডিজিটাল বাংলাদেশ গড়বো’ প্রতিপাদ্য সামনে রেখে উদ্‌যাপিত হচ্ছে এই দিবস।  

সচিব বলেন, কন্যা শিশু ও ছেলে শিশু আলাদা কিছু না। তারা সবাই শিশু। কন্যা শিশুর প্রতি বৈষম্য শুরু হয় পরিবার থেকে। এই বৈষম্য আমাদেরই রোধ করতে হবে। প্রধানমন্ত্রী শেখ হাসিনা কন্যা শিশুর শিক্ষা ও বিকাশে বিভিন্ন কার্যক্রম বাস্তবায়ন করছেন। যার ফলে বাংলাদেশে নারীর ক্ষমতায়ন বিশ্বে অনন্য উদাহরণ সৃষ্টি করেছে।

জাতীয় কন্যা শিশু দিবসের অনুষ্ঠানে বাল্য বিয়েকে “না” ও নিজেদের বাল্য বিয়ে প্রতিরোধের কথা তুলে ধরলেন সাহসী কন্যা শিশু এবং কিশোরীরা। ঢাকার গেন্ডারিয়ার আমেনা আক্তার বৃষ্টিকে অল্প বয়সে তার পরিবার বিয়ে দিতে উদ্যোগী হলে নিজেই সে বিয়ে বন্ধ করে দেয়। শুধু নিজের বাল্য বিয়ে ঠেকিয়ে থেমে থাকেনি, বৃষ্টি তাঁর এলাকায় এপর্যন্ত বিশটি বাল্য বিয়ে বন্ধ করেছে।

জাতীয় কন্যা শিশু অ্যাডভোকেসি ফোরামের সহ-সভাপতি রাবেয়া বেগমের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মহিলা বিষয়ক অধিদপ্তরের মহাপরিচালক রাম চন্দ্র দাস এবং বাংলাদেশ শিশু একাডেমির চেয়ারম্যান লাকী ইনাম। এছাড়া, বাংলাদেশ শিশু একাডেমির মহাপরিচালক জ্যোতি লাল কুরী, অতিরিক্ত সচিব মো.মুহিবুজ্জামান ও নাছিমা আক্তার জলিসহ মন্ত্রণালয় ও দপ্তর সংস্থার বিভিন্ন পর্যায়ের কর্মকর্তাগণ উপস্থিত ছিলেন। 
 #
আলমগীর/পাশা/রফিকুল/শামীম/২০২১/১৭৩৫ ঘণ্টা

তথ্যবিবরণী                                                                                
                                  নম্বর : ৪৭৫০

প্রযুক্তি নির্ভর হজ ব্যবস্থাপনায় অংশগ্রহণের জন্য হজযাত্রী 
ও সংশ্লিষ্টদের প্রয়োজনীয় প্রশিক্ষণ প্রদান করা হবে
                                            -- ধর্ম প্রতিমন্ত্রী
ঢাকা, ২০ আশ্বিন (৫ অক্টোবর ) : 
ধর্ম প্রতিমন্ত্রী মোঃ ফরিদুল হক খান বলেছেন, আগামী ২০২২ সালের হজ ব্যবস্থাপনা অনেকাংশেই প্রযুক্তি নির্ভর হবে। প্রযুক্তি নির্ভর হজ ব্যবস্থাপনায় অংশগ্রহণের জন্য হজযাত্রী ও সংশ্লিষ্টদের প্রয়োজনীয় প্রশিক্ষণ প্রদান করা হবে।
প্রতিমন্ত্রী আজ সকালে ধর্ম বিষয়ক মন্ত্রণালয়ের সভাকক্ষে ২০২২ সালের পবিত্র হজ  সুষ্ঠু ও সুন্দরভাবে পরিচালনার অংশ হিসেবে তথ্যপ্রযুক্তি ব্যবহার সংক্রান্ত বিষয়ে পূর্ব প্রস্তুতি গ্রহণের নিমিত্ত ধর্ম মন্ত্রণালয়ের কর্মকর্তা ও হজ কার্যক্রমে সম্পৃক্ত সংশ্লিষ্ট অংশীজনের সমন্বয়ে অনুষ্ঠিত সভায় প্রধান অতিথির বক্তব্যে এসব কথা বলেন। 
প্রতিমন্ত্রী বলেন, কোভিড-১৯ করোনা ভাইরাস সংক্রমণ পরিস্থিতিতে বিভিন্ন অ্যাপস ব্যবহার করে হজযাত্রীদের হজ পালন করতে হতে পারে। বর্তমানে সৌদি হজ ও ওমরাহ মন্ত্রণালয় অ্যাপস ব্যবহারের মাধ্যমে পবিত্র ওমরাহ কার্যক্রম পরিচালনা করছে। 
ফরিদুল হক বলেন, করোনা পরিস্থিতির সার্বিক উন্নতিতে আগামী ২০২২ সালে পবিত্র হজ অনুষ্ঠিত হবে বলে সৌদি আরব সরকারের পক্ষ হতে দৃঢ় প্রত্যাশা ব্যক্ত করা হয়েছে। হজ ব্যবস্থাপনায় সম্ভাব্য নতুন প্রযুক্তি প্রয়োগের প্রেক্ষিতে হজ সংশ্লিষ্ট কর্মকর্তা/কর্মচারী, হজ গাইড, হজ এজেন্সির প্রতিনিধি ও হজযাত্রীদের আগে থেকেই সচেতন করা হবে এবং এ বিষয়ে দক্ষ ও প্রশিক্ষিত জনবল প্রস্তুত করার জন্য সংশ্লিষ্টদের নির্দেশনা প্রদান করা হয়েছে। 
প্রতিমন্ত্রী বলেন, তবে আগামী হজের সার্বিক দিকনির্দেশনার জন্য আগামী বাংলাদেশ-সৌদি আরব হজচুক্তি পর্যন্ত অপেক্ষা করতে হবে।
ধর্ম বিষয়ক মন্ত্রণালয়ের ভারপ্রাপ্ত সচিব মোঃ আবদুল আওয়াল হাওলাদারের সভাতিত্বে অনুষ্ঠিত সভায় অতিরিক্ত সচিব হজ মোঃ মতিউল ইসলাম, ইসলামিক ফাউন্ডেশনের মহাপরিচালক ড. মোঃ মুশফিকুর রহমান, হজ অফিস, ঢাকার পরিচালক মোঃ সাইফুল ইসলাম, হজ এজেন্সিস এসোসিয়েশন অভ্ বাংলাদেশ (হাব) এর সভাপতি এম শাহাদাত হোসাইন তসলিম, বিজনেস অটোমেশন লি. এর পরিচালক মোঃ বজলুল হক বিশ্বাস প্রমুখ উপস্থিত ছিলেন। 
#
আনোয়ার/পাশা/রফিকুল/শামীম/২০২১/১৭৩০ ঘণ্টা

তথ্যবিবরণী                                                                                
                                  নম্বর : ৪৭৪৯
স্বাধীনতাবিরোধীদের নামে কোনো প্রতিষ্ঠানের নাম থাকলে বদলে ফেলতে হবে

                                                                 -মুক্তিযুদ্ধ বিষয়ক মন্ত্রী

নীলফামারী, ২০ আশ্বিন (৫ অক্টোবর ) :

মুক্তিযুদ্ধ বিষয়ক মন্ত্রী আ ক ম মোজাম্মেল হক বলেছেন, স্বাধীন বাংলাদেশে স্বাধীনতাবিরোধীদের নামে কোনো প্রতিষ্ঠান থাকা জাতির জন্য কলঙ্কজনক। স্বাধীনতাবিরোধীদের নামে কোনো প্রতিষ্ঠানের নাম থাকতে পারে না। এ ধরনের প্রতিষ্ঠানের নাম বদলে ফেলতে হবে।


আজ নীলফামারী সদর উপজেলা হতে নীলফামারীর সদর ও সৈয়দপুর উপজেলার নবনির্মিত মুক্তিযোদ্ধা  কমপ্লেক্স উদ্বোধন শেষে এক মুক্তিযোদ্ধা সমাবেশে প্রধান অতিথির বক্তৃতায় মন্ত্রী এসব কথা বলেন।


মন্ত্রী বলেন, প্রধানমন্ত্রী শেখ হাসিনা বীর মুক্তিযোদ্ধাদের যথাযথ মর্যাদা এবং সুযোগ-সুবিধা বৃদ্ধির জন্য নিরলসভাবে কাজ করে যাচ্ছেন। অসচ্ছল বীর মুক্তিযোদ্ধাদের জন্য ৩০ হাজার বীরনিবাস নির্মাণ কাজ চলমান রয়েছে। বীর মুক্তিযোদ্ধাদের বিনামূল্যে চিকিৎসার ব্যবস্থা করা হয়েছে। এজন্য ইতোমধ্যে বিভিন্ন বিশেষায়িত হাসপাতাল এবং জেলা-উপজেলা স্বাস্থ্য কেন্দ্রে অর্থ বরাদ্দ দেওয়া হয়েছে। এছাড়া গত ৭ বছরে মুক্তিযোদ্ধাদের সম্মানী ভাতা ৩ হাজার টাকা হতে ২০ হাজার টাকায় উন্নীত করা হয়েছে বলে তিনি উল্লেখ করেন।


সারাদেশে সকল বধ্যভূমি সংরক্ষণ এবং সব বীর মুক্তিযোদ্ধার কবর একই ডিজাইনে করার কাজও চলমান রয়েছে বলে তিনি জানান। তিনি বলেন, বর্তমান বাংলাদেশের উন্নয়েনের সকল ভিত বঙ্গবন্ধু গড়ে গেছেন। আর প্রধানমন্ত্রী শেখ হাসিনা বঙ্গবন্ধুর পরিকল্পনাগুলো বাস্তবায়ন করে দেশকে এগিয়ে নিয়ে যাচ্ছেন । 


মন্ত্রী এ সময় বর্তমান সরকারের বিভিন্ন উন্নয়ন কর্মকাণ্ড তুলে ধরেন এবং নতুন প্রজন্মকে মুক্তিযুদ্ধের চেতনায় উদ্বুদ্ধ হয়ে বঙ্গবন্ধুর স্বপ্নের সোনার বাংলা গড়তে নিজেদের যোগ্য করে গড়ে তুলতে  আহ্বান জানান তিনি।


নীলফামারী জেলা প্রশাসক মোঃ হাফিজুর রহমান চৌধুরীর সভাপতিত্বে অনুষ্ঠানে অন্যান্যের মধ্যে  নীলফামারী-২ আসনের সংসদ সদস্য আসাদুজ্জামান নূর, সংরক্ষিত আসনের সংসদ সদস্য রাবেয়া আলীম, নীলফামারী জেলা পরিষদ চেয়ারম্যান জয়নাল আবেদীনসহ উপজেলার বীর মুক্তিযোদ্ধাবৃন্দ এবং স্থানীয় আওয়ামী লীগ নেতৃবৃন্দ উপস্থিত ছিলেন। এছাড়া ভার্চুয়ালভাবে সৈয়দপুর উপজেলার বীর মুক্তিযোদ্ধা নেতৃবৃন্দ উপস্থিত ছিলেন।


পরে মন্ত্রী দিনাজপুর জেলার খানসামা উপজেলা হতে খানসামা ও নবাবগঞ্জ উপজেলা মুক্তিযোদ্ধা কমপ্লেক্স ভবনের  উদ্বোধন করেন। মুক্তিযুদ্ধ বিষয়ক মন্ত্রণালয়ের জেলা মুক্তিযোদ্ধা কমপ্লেক্স নির্মাণ প্রকল্পের আওতায় প্রতিটি প্রায় ২ কোটি ২০ লাখ টাকা ব্যয়ে এসকল কমপ্লেক্স নির্মাণ করা হয়।
 #
মারুফ/পাশা/রফিকুল/শামীম/২০২১/১৭২৪ ঘণ্টা

তথ্যবিবরণী                                                                                
                                নম্বর : ৪৭৪৮
বাংলাদেশের সাথে সরাসরি বিমান যোগাযোগ স্থাপনে আগ্রহী ভিয়েতনাম

ঢাকা, ২০ আশ্বিন (৫ অক্টোবর ) : 

পর্যটক ও দুই দেশের জনগণের যাতায়াতের সুবিধার্থে বাংলাদেশ ও  ভিয়েতনামের মধ্যে হ্যানয়-ঢাকা-হ্যানয় রুটে সরাসরি ফ্লাইট চালু করার আগ্রহ প্রকাশ করেছে ভিয়েতনাম। 


আজ সচিবালয়ে বেসামরিক বিমান পরিবহন ও পর্যটন প্রতিমন্ত্রী মোঃ মাহবুব আলীর সাথে সাক্ষাৎকালে বাংলাদেশে নিযুক্ত ভিয়েতনামের রাষ্ট্রদূত ফাম ভিয়েত চেইন (pham Viet Chien) ভিয়েতনামের এ আগ্রহের কথা জানান।


ভিয়েতনামের মুক্তির সংগ্রামে ভিয়েতনামের জনগণের প্রতি জাতির পিতা বঙ্গবন্ধু শেখ মুজিবুর রহমানের সমর্থনের কথা কৃতজ্ঞতার সাথে স্মরণ করে এ সময় রাষ্ট্রদূত বলেন, বাংলাদেশ ও ভিয়েতনাম দু’টি দেশেই মুক্তির জন্য দীর্ঘ সংগ্রামের পথ পাড়ি দিয়েছে। আকাশ পথে সরাসরি যোগাযোগ প্রতিষ্ঠিত হলে এই দুই বন্ধুপ্রতিম দেশের জনগণের মধ্যে সম্পর্ক আরো বৃদ্ধি পাবে।


ফাম ভিয়েত চেইন আরো বলেন, বাংলাদেশের প্রকৃতি, সমৃদ্ধ সংস্কৃতি, ঐতিহ্য ও বন্ধুসুলভ জনগণ বাংলাদেশের পর্যটন শিল্পের বড় সম্পদ।  বিশ্বের অন্যতম জনপ্রিয় পর্যটন গন্তব্যে পরিণত হওয়ার সকল সম্ভাবনা বাংলাদেশের রয়েছে। ভবিষ্যতে দুই দেশের সহযোগিতার ক্ষেত্র উন্নয়নে পর্যটন ও সিভিল এভিয়েশন খাত গুরুত্বপূর্ণ ভূমিকা রাখবে।


প্রতিমন্ত্রী বলেন, পর্যটন শিল্প ও এভিয়েশন খাতের উন্নয়নে দুই দেশের একসাথে কাজ করার অনেক সুযোগ রয়েছে। বাংলাদেশ ও ভিয়েতনামের মধ্যে সরাসরি ফ্লাইট চালু হলে তা দুই দেশের মধ্যে ব্যবসা বাণিজ্যের প্রসার ঘটানোর পাশাপাশি জনগণের মধ্যে সংযোগ হিসেবে কাজ করবে। 


প্রতিমন্ত্রী আরো বলেন, প্রধানমন্ত্রী শেখ হাসিনার বহুমাত্রিক ও গতিশীল নেতৃত্বে বাংলাদেশের পর্যটন শিল্পকে আন্তর্জাতিক মানে উন্নয়েনের কাজ চলমান রয়েছে। পর্যটন শিল্পের সামগ্রিক উন্নয়নের জন্য পর্যটন মহাপরিকল্পনা প্রণয়ন করা হচ্ছে। পদ্মা সেতু, মেট্রোরেল, কক্সবাজারে ঘুমদুম পর্যন্ত রেললাইন স্থাপন, হযরত শাহজালাল আন্তর্জাতিক বিমানবন্দরের তৃতীয় টার্মিনালসহ নানা ধরনের অবকাঠামোগত উন্নয়ন কাজ চলমান রয়েছে যা পর্যটন শিল্পের বিকাশে সহায়ক ভূমিকা রাখবে। দেশের প্রধান পর্যটন নগরী কক্সবাজারে অবস্থিত বিমানবন্দরকে আন্তর্জাতিক মানে উন্নীত করণের কাজ চলছে এর ফলে ভিয়েতনামের পর্যটকদের বিশ্বের যেকোনো দেশ থেকে পর্যটকেরা সরাসরি কক্সবাজার আসতে পারবেন, উপভোগ করতে পারবেন বিশ্বের দীর্ঘতম সমুদ্র সৈকতের সৌন্দর্য।
 #
তানভীর/পাশা/রফিকুল/শামীম/২০২১/১৭০৫ ঘণ্টা

তথ্যবিবরণী                                                                                
                                 নম্বর : ৪৭৪৭
পবিত্র আখেরি চাহার সোম্বা উপলক্ষ্যে আগামীকাল বায়তুল মুকাররম 
জাতীয় মসজিদে আলোচনা সভা ও দোয়া মোনাজাত

ঢাকা, ২০ আশ্বিন (৫ অক্টোবর ) : 
           পবিত্র আখেরি চাহার সোম্বা ১৪৪৩ হিজরি উপলক্ষ্যে আগামীকাল বুধবার বাদ জোহর ইসলামিক ফাউন্ডেশনের উদ্যোগে বায়তুল মুকাররম জাতীয় মসজিদের দক্ষিণ সাহানে আলোচনা সভা ও দোয়া মোনাজাত অনুষ্ঠিত হবে। 


অনুষ্ঠানে আলোচক হিসেবে অংশগ্রহণ করবেন সাবেক পেশ ইমাম ও ওয়াপদা ওয়াকফ স্টেট কওমি মাদ্রাসার অধ্যক্ষ মুফতি মাওলানা রফিক আহমেদ। সভাপতিত্ব করবেন ইসলামিক ফাউন্ডেশনের সচিব মোহাম্মদ আবদুল কাদের শেখ (উপ-সচিব)।

 #
শারমীন/পাশা/রফিকুল/শামীম/২০২১/১৬৫৮ ঘণ্টা

তথ্যবিবরণী  




                                                                 নম্বর : ৪৭৪৬ 

টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ২০ আশ্বিন (৫ অক্টোবর ) : 

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :    

মূলবার্তা :   

“বাল্যবিবাহ একটি সামাজিক ব্যাধি ও মানবাধিকার লঙ্ঘন। কোথাও বাল্যবিবাহের তথ্য পেলে তাৎক্ষণিকভাবে ৯৯৯, ৩৩৩ অথবা ১০৯৮ নম্বরে জানানোর জন্য অনুরোধ করা হলো---তথ্য অধিদফতর।”
#
পরীক্ষিৎ/মেহেদী/শাম্মী/জসীম/রেজ্জাকুল/শামীম/২০২১/১৬১৭ ঘণ্টা

তথ্যবিবরণী                                                                                
                                 নম্বর : ৪৭৪৫
জাপান বাংলাদেশের বিশ্বস্ত বন্ধু ও উন্নয়ন সহযোগী 
               -জাপানে নিযুক্ত বাংলাদেশের রাষ্ট্রদূত 

ঢাকা, ২০ আশ্বিন (৫ অক্টোবর ) : 

জাপানে নিযুক্ত বাংলাদেশের রাষ্ট্রদূত শাহাবুদ্দিন আহমদ বলেছেন, জাপান বাংলাদেশের বিশ্বস্ত বন্ধু এবং উন্নয়ন সহযোগী রাষ্ট্র। বাংলাদেশে বিনিয়োগের পরিবেশ ও বিনিয়োগকারীদের জন্য বিভিন্ন প্রণোদনার কথা উল্লেখ করে রাষ্ট্রদূত বলেন, জাপানের সাথে বাংলাদেশের বাণিজ্য দিন দিন বৃদ্ধি পাচ্ছে। 

রাষ্ট্রদূত শাহাবুদ্দিন আহমদ আজ জাপান-বাংলাদেশ বাণিজ্য ও বিনিয়োগ বৃদ্ধির উপায় নিয়ে টোকিওতে বাংলাদেশ দূতাবাস এবং জাপান-বাংলাদেশ চেম্বার অভ্ কমার্স এন্ড ইন্ডাস্ট্রির (জেবিসিসিআই) মধ্যে ভার্চুয়াল আলোচনা ও মতবিনিময় সভায় এসব কথা বলেন। 


রাষ্ট্রদূত বলেন, কোভিড-১৯ মহামারি সত্ত্বেও টোকিওতে বাংলাদেশ দূতাবাস দু’দেশের মধ্যকার বাণিজ্য সম্প্রসারণে নানাবিধ উদ্যোগ অব্যাহত রেখেছে। তিনি জাপানি ব্যবসায়ী ও বিনিয়োগকারীদের বাংলাদেশে তথ্যপ্রযুক্তি, পোশাক শিল্প, চামড়াসহ বিভিন্ন খাতে বিনিয়োগ করার জন্য জেবিসিসিআই’কে আরো বেশি কার্যকর ভূমিকা রাখার আহ্বান জানান।   

অনুষ্ঠানে উপস্থিত ছিলেন জাপান-বাংলাদেশ চেম্বার অভ্ কমার্স এন্ড ইন্ডাস্ট্রির প্রেসিডেন্ট আসিফ এ. চৌধুরী, দূতাবাসের কর্মকর্তাগণ এবং জেবিসিসিআই এর বোর্ড সদস্যগণ। অনুষ্ঠানে দু’দেশের মধ্যে বাণিজ্য বৃদ্ধিতে করণীয়, প্রয়োজনীয় উদ্যোগ, সুবিধা-অসুবিধাসহ বিভিন্ন বিষয়ে আলোচনা হয়।
 #
শিপলু/পরীক্ষিৎ/মেহেদী/শাম্মী/জসীম/রেজ্জাকুল/শামীম/২০২১/১৬১৫ ঘণ্টা

তথ্যবিবরণী                                                                                                                   নম্বর: ৪৭৪৪

একনেকে ৯ টি প্রকল্প অনুমোদন

ঢাকা,  ২০ আশ্বিন (৫ অক্টোবর) : 
জাতীয় অর্থনৈতিক পরিষদের নির্বাহী কমিটি (একনেক) প্রায় ৬ হাজার ৫৫১ কোটি ২৭ লাখ টাকা ব্যয় সংবলিত ৯ টি প্রকল্প অনুমোদন করেছে। এর মধ্যে সরকারি অর্থায়নে ৩ হাজার ৭৪২ কোটি ২৯ লাখ টাকা, সংস্থার নিজস্ব অর্থায়নে ২৬ কোটি ২২ লাখ টাকা এবং বৈদেশিক ঋণ ২ হাজার ৭৮২ কোটি ৭৬ লাখ টাকা। 
প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সের মাধ্যমে শেরে বাংলা নগরের এনইসি সম্মেলনকক্ষে অনুষ্ঠিত একনেক সভায় এ অনুমোদন হয়েছে।

অনুমোদিত প্রকল্পসমূহ হলো; স্থানীয় সরকার, পল্লী উন্নয়ন ও সমবায় বিভাগের ‘সায়েদাবাদ পানি সরবরাহ প্রকল্প ফেজ-৩ (১ম সংশোধিত)’ প্রকল্প; সড়ক পরিবহন ও সেতু মন্ত্রণালয়ের ‘টাঙ্গাইল-দেলদুয়ার-লাউহাটি-সাটুরিয়া-কাওয়ালীপাড়া-কালামপুর বাসস্ট্যান্ড সড়ক আঞ্চলিক মহাসড়কের যথাযথ মান ও প্রশস্ততায় উন্নীতকরণ’ প্রকল্প; কৃষি মন্ত্রণালয়ের ২টি প্রকল্প - ‘কৃষি আবহাওয়া তথ্য পদ্ধতি উন্নতকরণ (১ম সংশোধিত)’ প্রকল্প এবং ‘জগন্নাথপুর এবং মোহনগঞ্জ উপজেলায় দুটি কৃষি প্রশিক্ষণ ইনস্টিটিউট (এটিআই) স্থাপন’ প্রকল্প; স্বাস্থ্য ও পরিবার কল্যাণ মন্ত্রণালয়ের ‘কুষ্টিয়া মেডিকেল কলেজ ও হাসপাতাল স্থাপন (২য় সংশোধিত), কুষ্টিয়া’ প্রকল্প; পানি সম্পদ মন্ত্রণালয়ের ২টি প্র্রকল্প যথাক্রমে ‘রংপুর জেলার পীরগঞ্জ উপজেলার নদী তীর সংরক্ষণ, ছোট নদী, খাল-বিল পুনঃখনন ও জলাবদ্ধতা নিরসন’ প্রকল্প  এবং ‘শরীয়তপুর জেলার কীর্তিনাশা নদীর ডান ও বাম তীর রক্ষা’ প্রকল্প; বিদ্যুৎ, জ্বালানী ও খনিজ সম্পদ মন্ত্রণালয়ের ‘বড়পুকুরিয়া-বগুড়া-কালিয়াকৈর ৪০০ কেভি লাইন (১ম সংশোধিত)’ ও রেলপথ মন্ত্রণালয়ের ‘খুলনা হতে মংলা পোর্ট পর্যন্ত রেলপথ নির্মাণ (২য় সংশোধিত)’ প্রকল্প।  
পরিকল্পনা মন্ত্রী এম এ মান্নান, কৃষিমন্ত্রী ড. মো. আব্দুর রাজ্জাক, স্থানীয় সরকার মন্ত্রী মো. তাজুল ইসলাম, শিল্পমন্ত্রী নূরুল মজিদ মাহমুদ হুমায়ূন, বাণিজ্যমন্ত্রী টিপু মুনশি এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।

সভায় মন্ত্রিপরিষদ সচিব, প্রধানমন্ত্রীর মুখ্য সচিব, এসডিজি’র মুখ্য সমন্বয়ক, পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।

#

                                  নম্বর : ৪৭৪৩
অসাম্প্রদায়িক চেতনার কারণেই দেশ উন্নয়নের রোল মডেল




- নৌপরিবহন প্রতিমন্ত্রী
বিরল (দিনাজপুর), ২০ আশ্বিন (৫ অক্টোবর) :

নৌপরিবহন প্রতিমন্ত্রী খালিদ মাহমুদ চৌধুরী বলেছেন, অসাম্প্রদায়িক চেতনা ধারণ করার কারণেই বাংলাদেশ আজ উন্নয়নের রোল মডেল। দেশে সব ধর্মের মানুষ এখন সাহসিকতার সঙ্গে বসবাস করছে। পঁচাত্তরের পর স্বাধীনতাবিরোধী চক্র সাম্প্রদায়িকতা দিয়ে দেশকে বিভক্ত করতে চেয়েছিল। তারা সাম্প্রদায়িকতা দিয়ে আমাদের শাসন-শোষণ করতে চেয়েছিল, মুক্তিযুদ্ধকে অপমাণিত করতে চেয়েছিল। ‍কিন্তু প্রধানমন্ত্রী শেখ হাসিনার নেতৃত্বে অসাম্প্রদায়িক বাংলাদেশ প্রতিষ্ঠিত হয়েছে।


প্রতিমন্ত্রী আজ দিনাজপুরের বিরল উপজেলা পরিষদ অডিটরিয়ামে আসন্ন শারদীয় দুর্গাপূজা উপলক্ষ্যে বিরলের সকল পূজামন্ডপ কমিটির নেতৃবৃন্দের সাথে মতবিনিময় সভায় প্রধান অতিথির বক্তৃতায় একথা বলেন। ভারপ্রাপ্ত উপজেলা নির্বাহী কর্মকর্তা আব্দুল ওয়াজেদের সভাপতিত্বে অনুষ্ঠানে আরো বক্তব্য রাখেন উপজেলা আওয়ামী লীগের সভাপতি ও পৌর মেয়র সবুজার সিদ্দিক সাগর এবং সাধারণ সম্পাদক রমাকান্ত রায়।


প্রতিমন্ত্রী বলেন, করোনা মহামারির মধ্যেও আমরা জিডিপি প্রবৃদ্ধির হার ৫ শতাংশ ধরে রাখতে পেরেছি। যা বিশ্বের অনেক দেশ পারেনি। বাংলাদেশ এখন অন্যদেশকে ঋণ ও মঞ্জুরি প্রদানে সক্ষম। বর্তমানে আমাদের মাথাপিছু আয় ২,২৭০ ডলার এবং রিজার্ভ প্রায় ৫০ বিলিয়ন ডলার।


প্রতিমন্ত্রী বলেন, বাংলাদেশে যেভাবে রাষ্ট্রীয় পৃষ্ঠপোষকতায় সন্ত্রাসকে লালন-পালন করা হয়েছিল। যেভাবে শায়খ আব্দুর রহমান, বাংলা ভাইদের তৈরি করা হয়েছে, ২১ আগস্টের গ্রেনেড হামলা হয়েছে, বঙ্গবন্ধুর খুনীদের লালন-পালন করা হয়েছে, একাত্তরের যুদ্ধাপরাধীদের লালন পালন করে সমাজ ও রাজনীতিতে প্রতিষ্ঠিত করা হয়েছিল; তার বিরুদ্ধে প্রধানমন্ত্রীর নেতৃত্বে আইনশৃঙ্খলা রক্ষাকারী বাহিনী যে সামর্থ্য দেখিয়েছে তা পৃথিবীতে বিরল ঘটনা। সেজন্যই আজকে সকল ধর্ম-বর্ণের মানুষ সাহসিকতার সঙ্গে বসবাস করতে পারে। তিনি বলেন, অতীতে যেই ভয়-ভীতি নিয়ে দুর্গাপূজা উদযাপন হত, এখন সেই ভয়-ভীতি নেই। কারণ যারা ভয়-ভীতি দেখাত, এসব অপকর্ম করত, তাদেরকে আমরা নির্মূল করতে সক্ষম হয়েছি।

প্রতিমন্ত্রী উপজেলার ৯৪টি পূজা মন্ডপের প্রতিটিতে ১৫ হাজার টাকা, শাড়ি ও ধুতি উপহার দেন। পরে প্রতিমন্ত্রী বোচাগঞ্জ উপজেলায়ও অনুরূপ কর্মসূচিতে অংশ নেন।

#

                                  নম্বর : ৪৭৪২
অভিনন্দন বার্তার প্রতিউত্তর
পররাষ্ট্রমন্ত্রীকে ধন্যবাদ জানালেন মমতা ব্যানার্জী

ঢাকা, ২০ আশ্বিন (৫ অক্টোবর):



পররাষ্ট্রমন্ত্রী ড. এ কে আব্দুল মোমেনকে ধন্যবাদ জানিয়েছেন ভারতের পশ্চিমবঙ্গের মুখ্যমন্ত্রী মমতা ব্যানার্জী। সম্প্রতি উপনির্বাচনে জয় লাভের পর পশ্চিমবঙ্গের মুখ্যমন্ত্রীকে লেখা ড. মোমেনের এক অভিনন্দন বার্তার প্রতিউত্তরে এ ধন্যবাদ জানান তিনি।


বাংলাদেশ অত্যন্ত কাছের উল্লেখ করে মমতা ব্যানার্জী বলেন, ভৌগোলিক সীমারেখা অতিক্রম করে           চিন্তা-চেতনা-মননে আমরা একে অপরের অত্যন্ত আপন। এই সুসম্পর্ক আগামীদিনে খুবই যত্নের সঙ্গে লালন করবেন বলে তিনি এ পত্রে উল্লেখ করেন।


পশ্চিমবঙ্গের মুখ্যমন্ত্রী বলেন, বাংলার মানুষ বরাবর আমাদের ওপর আস্থা রেখেছেন, আবার রাখলেন। জনগণের এই ভরসা ও ভালোবাসাকে আমরা যোগ্য সম্মান দেবো, সুখে-দুঃখে সবসময় তাঁদের পাশে থাকব।

ড. মোমেন ও তাঁর পরিবারের সদস্যদের শারদীয়ার আগাম শুভেচ্ছা জানান মমতা ব্যানার্জী ।

 
#

                                  নম্বর : ৪৭৪১
রোহিঙ্গা সমস্যা সমাধানে আন্তর্জাতিক সম্প্রদায় ও আঞ্চলিক দেশসমূহের প্রচেষ্টা অব্যাহত রাখতে হবে 

                                                                                                      -রাবাব ফাতিমা
নিউইয়র্ক, (৫ অক্টোবর) :

জাতিসংঘে নিযুক্ত বাংলাদেশের স্থায়ী প্রতিনিধি রাষ্ট্রদূত রাবাব ফাতিমা বলেছেন, রোহিঙ্গা সমস্যার সমাধানে আন্তর্জাতিক সম্প্রদায় ও আঞ্চলিক দেশসমূহকে তাদের প্রচেষ্টাসমূহ অব্যাহত রাখতে হবে। মিয়ানমারের রাখাইন প্রদেশে প্রত্যাবর্তনের উপযোগী পরিবেশ সৃষ্টি এবং রোহিঙ্গাদের উপর সৃষ্ট নৃশংসতম অপরাধের দায়বদ্ধতা নিরূপণ করা এক্ষেত্রে অত্যন্ত জরুরি। 

গতকাল জাতিসংঘ সদর দপ্তরে সাধারণ পরিষদের তৃতীয় কমিটির সাধারণ বিতর্কে বক্তৃতাকালে তিনি এসব কথা বলেন। 

প্রত্যাবাসন বিলম্বিত হওয়ার কারণে বাংলাদেশের রোহিঙ্গা ক্যাম্পসমূহে হতাশার সৃষ্টি হচ্ছে এবং তা ক্রমশ: বেড়েই চলছে মর্মে গভীর উদ্বেগ প্রকাশ করেন রাষ্ট্রদূত ফাতিমা। তিনি বলেন, রোহিঙ্গাদের মানবিক সহায়তা প্রদানের ক্ষেত্রে বাংলাদেশ সর্বোচ্চ প্রচেষ্টা গ্রহণ ও বাস্তবায়ন করে যাচ্ছে এমনকি ভ্যাকসিনের উপযোগী সকল রোহিঙ্গাদের কোভিড-১৯ ভ্যাকসিন প্রদান করছে। কিন্তু দীর্ঘমেয়াদী এ সমস্যার সমাধান নিহিত রয়েছে নিজভূমি মিয়ানমারে তাদের নিরাপদ, টেকসই ও মর্যাদাপূর্ণ প্রত্যাবাসনের উপর।

এক্ষেত্রে আন্তর্জাতিক সম্প্রদায় ও আঞ্চলিক দেশসমূহকে মিয়ানমার সংকটের সমাধানে সর্বোচ্চ প্রচেষ্টা নিয়ে এগিয়ে আসার আহ্বান জানান বাংলাদেশের স্থায়ী প্রতিনিধি। তিনি বলেন, মিয়ানমারের রোহিঙ্গা মুসলমান ও অন্যান্য সংখ্যালঘু সম্প্রদায়ের মানবাধিকার পরিস্থিতি শীর্ষক বার্ষিক রেজুলেশন নিয়ে এই কমিটিতে আমরা ওআইসি ও ইউরোপীয় ইউনিয়নের সাথে কাজ করে যাবো।


এর আগে রাবাব ফাতিমা জাতিসংঘ সাধারণ পরিষদের প্রথম কমিটি ও পঞ্চম কমিটির সাধারণ বিতর্কে বক্তব্য প্রদান করেন।

